
Сабиров Госман Хаматгата улы
    Тумышым белән мин үзем Татар Баганалысы авылыннан, шушы авылда 1923 елның 25 ноябрендә дөньяга килгәнмен, шушы авылда җиде класс белем алдым. Язмыш җилләре мине Чиләбе өлкәсенә илтеп ташлады,анда шахталарда эшләдем.
   1941  елның декабрендә армия сафларына алындым.1942 елның октябрендә фронтка киттек. Эшелоннардан төшкәч без​нең пулемет расчетын Воронеж өлкәсе, Калач шәһәре янында, станцияне сакларга калдырдылар. Биредә безне немец само​летлары утка тоттылар.Без дә дошманга каршы пулеметлардан ут ачып аларның атакасын кире кайтардык. Төннәрен разведка​га йөрибез, һәр көн яраланучылар саны көннән - көн арта бара. Шуңа да карамастан без бирешмәдек, дошманны чигенергә мәҗбүр иттек.
   1942 елның 15 ноябрендә приказ алдык.Беренче көнне без немецларның алгы линияләрен өзеп узарга, икенче көнне алар​ның таркалган частьләрен тар -мар итеп алга үтәргә , өченче көнне - калган частьләрен юк итеп дошманның тылына үтеп керергә тиеш булдык. Менә шунда башланды да инде мәхшәр: самолетлар үкереп бомбага тота, бертуктаусыз тирә - юньдә снарядлар ярыла, пулялар сызгыра, кем - кемне белерлек тү​гел, - барысы да ут эчендә. Икенче көнне снаряд төшеп мин яраландым.Яралыларны,шул исәптән мине дә машинага (по​луторка) төяп кыр госпиталенә илттеләр, Шунда миңа операция ясадылар.Шулай итеп без исән калдык,ә күпме иптәшләрем сугыш кырында үлеп калдылар, хәзер дә һәлак булган сугышчан дусларым күз алдында тора. Безне, исән калганнарны, Свердловск өлкәсе Березовка дигән шәһәргә госпитальгә озаттылар.
Бөек Ватан сугышында катнашып,немец фашистларына каршы батырларча көрәшүем өчен бик күп орден һәм медальләргә лаек булдым.
   Тыныч хезмәттә дә алдатмадым, хисапчы, бригадир, заготовитель булып эшләргә туры килде миңа. Хезмәт бүләк​ләрем дә күп минем: " Ударник 9 - й пятилетки", "Ударник 10 - й пятилетки","Ударник 11 - й пятилетки" һәм башкалар. Карчыгым, Хәлимә апагыз белән алты
бала тәрбияләп үстердек, унөч оныгыбыз, өч оныкчыгыбыз бар.
   Кәримуллин Фәрзетдин Кәримулла улы
   Фәрзетдин Кәримулла улы Кәримуллин 1917 елда Балык Бистәсе районы Балтач авылында туа. Аңа өч айлык вакытта, каты авырудан соң әтисе үлеп китә. Алар апасы белән әнисе карамагында калалар. Тормыш бик авыр, кечкенәдән барлык авырлыкларны үз җилкәсендә тоярга туры килә аңа.
    Котлы - Бөкәш военкоматыннан сугышка озаталар.Су​гышчан юллары Украинаның Винница шәһәреннән башлана.Жмеринка,Киев, Ворошилов һәм башка бик күп шәһәрләр өчен барган сугышларда катнашырга туры килә.
   Көнен дә, төнен дә юлда булып фронтка сугыш кирәк -яраклары ташый ул. Күп мәртәбәләр, аеруча көндезләрен, Фәрзетдин агага дошман бомбага тоту вакытларында снарядлар, патроннар тулы машинасын алгы сызыкка илтеп җиткерергә туры килә.
   Күп шәһәрләрне урап Фәрзетдин ага Берлинга барып җитә.1945 елда сугыш бетеп Җиңү килсә дә аңа өенә кайтырга на​сыйп булмый.      

   Аларны Япония белән сугышка кертәләр. Бары тик япон самурайларын җиңеп, сугыш бөтенләе белән тәмам булгач кына ул туган якларына әйләнеп кайта алган.
     1972 елда Татар Талкышына күчеп килә. Монда килгәч тә ару - талуны белмичә һәрвакыт эштә була. Балта остасы була​рак,авылдагы барлык төзелеш эшләрендә катнаша. Шулай ма​тур гына яшәп, хезмәт итеп ятканда Фәрзетдин аганың гаилә​сенә кайгы килә,бер төн эчендә өйләре кара күмергә әйләнә.Барлык булган истәлекләр дә сугышчан орден -медаль​ләр дә юкка чыга. Ләкин сугыш еллары истәлекләре карт солдатның күңелендә, йөрәк түрендә кала.
        Сугыш кичкән карт солдатның
        Бер сүз каба сулышына
        Кабатлый ул дога итеп:
       "Тик булмасын сугыш кына".
   Чыннан да сугыш афәтен күргән, сугыш кырларында үлем белән йөзгә - йөз килгән һәр кешенең телендә, күңелен​дә дога итеп кабатлана торгандыр бу сүзләр. 

Сибгатуллин 

 Абдрахман Хатыйп улы
     "Җиңү көне якынлашкан саен сугыш вакытында күргән барлык авырлыклар йөрәк ярасы булып искә төшә" - ди авы​лыбызның ил агасы Абдрахман ага.
  Тормыш юлына килгәндә - Сибгатуллин Абдрахман Хатыйп улы икенче бала булып, 1921 елда Татар Талкышы авы​лында дөньяга килә.
...Ачлык еллары. Кечкенә Абдрахманны алып әти - әнисе Донбасска эшкә китә. Анда да язмыш, аларны кочагын җәеп, каршы алмый. Әтисе шахтада эшли, әнисе кер юа. Туган як үзенә тарта, Адрахман укырга кергәндә, кире авылга әйләнеп кайталар. Туган якта бөтен авырлыклар да онытыла. Колхозда төрле эшләрдә эшли ул. Туган авылында яшьлегенең иң кызык, иң матур вакытлары шулай үтә, бернинди авырлыклар да си​зелми. 1940 елда аны армия хезмәтенә алалар. Ул Украинада, Төньяк Буковина, Черновцы шәһәрендә чик сакчысы булып хезмәт итә.
  1941 елның матур җәй таңында, көтмәгәндә немец гаскәр​ләре бәреп керәләр. Алар чолганышта кала. Алты ай буена ур​ман эчләрендә үләннәр һәм төрле үсемлекләр белән тукланып яшиләр. Шуннан соң совет гаскәрләре чолганышны өзгәч, аларга кушылып сугыша башлыйлар. Ләкин көчләр тигез бул​мый, ал арга гел чигенергә туры килә. Үзенең сугышта күргән​нәрен, Абдрахман ага еламыйча гына сөйли алмый. Бер яктан дошманга каршы тора алмау гарьлеге, икенче яктан күз алдында
  19-20 яшьлек иптәшләренең һәлак булуы бик тә авыр була. Каты бәрелешләрдә күзе каты яралана һәм госпитальгә элә​гә. Аны Уфага озаталар. Бик озак дәваланганнан соң, сугышка яраксыз табып аны, тылга озаталар.
    Бик авыр еллар була, авылда ир - ат көче җитми. Кайтып җиңнәрен сызганып, эшкә керешә егет. Аңа трактор бирәләр. Мөслим МТСында трактористлар бригадиры булып эшли. Авылның уңган, матур кызы Фәһимә белән тормыш корып җибәрәләр, ике ул үстерәләр. Пенсиягә кадәр, Абдрахман ага склад мөдире булып эшли. Авылның активисты була, кичләрен спектакльләрдә катнаша, район газетасының хәбәр​чесе буларак мәкаләләр яза, төрле конференцияләрдә катна​ша. 

Фәтхетдинов 
Фәезрахман Фәтхетдин улы
      Авылыбызның сугыш һәм хезмәт ветераны Фәтхетдинов Фәез​рахман Фәтхетдин улы 1913 елда уртача крестьян гаиләсендә туа.     1924 нче елда дүртеллык мәктәпне тәмамлый. Совет армиясендә өч ел хезмәт итеп кайтеач Мөслим авылында халык судының өченче секретаре булып эшли.
    1940 елда ул фин сугышына китә.Шуннан туры Бөек Ватан су​гышына китәргә туры килә аңа. Сугышта ул взвод командиры бу​ла. "Минем карамакта 60 кеше, 60 төрле язмыш. Хәтеремдә нык уе​лып калганы - Старая Русь шәһәре өчен көрәш булды. Шәһәр янында дошман безне бик көчле утка тотты. Бу бәрелеш гаять авыр бәрелеш булды. Шәһәргә барып җитәргә 12 километрлар булган​дыр, шунда мине зур дулкын алып бәрде, бик каты яраланганмын. Санчастька мине аңсыз килеш одеялга салып унике километр кар өстеннән тартып илткәннәр" - дип искә ала Фәезрахман ага.
    Аннан соң Горький госпителендә тугыз айга сузылган дәва​ланулардан соң ул туган авылына әйләнеп кайта. Бухгалтер курслары бетереп Актауда 3 ел рәис булып, аннан соң Тал​кышта баш хисапчы булып эшли.
     Фәезрахман аганың күкрәген, канкойгыч сугышта үзен үзе аямыйча көрәшкәне, зур батырлыклары өчен бирелгән орден-медальләр бизи. "Германияне җингән өчен" медален аңа Советлар Союзы Герое, маршал А.А.Гречко үзе тапшырган.

Хөснуллин 
Хәбибрахман Гобәйдулла улы
    Хәбибрахман Гобәйдулла улы Хөснуллин 1923 елның 20 июнендә гади крестьян гаиләсендә туа. 1928 елдан гаилә Тал​кыштан аерылып чыккан, Шахтер авылында яши башлый. Дүрт сыйныфны үз авылында тәмамлаганнан соң Талкыш җидееллык мәктәбен тәмамлый. Колхоз эшенә йөри. Чистай-да тракторчылар курсында укып, механизатор белгечлеге ала. МТС лар төзелә башлагач, Мөслим МТСына тракторчы​лар отрядына эшкә урнаша. Отряд Тат.Талкыш авыл советы​на караган колхозларга хезмәт күрсәтә. 
      Сугыш башлану ту​рындагы хәбәрне дә шунда ишетә ул. Фронтка китәргә теләге булса да аңа бронь биреп, сугышка җибәрмиләр, чөнки авыл хуҗалыгы да тракторчыларга мохтаҗлык кичерә. Ниһаять, 1942 елның 5 маенда Хәбибрахман абый да теләгенә ирешә, аны фронтка озаталар.
Беренче сугыш чирканчыгын Мәскәү тирәсендә ала ул. Сугышның башыннан алып ахырына кадәр беренче Белорус​сия фронты составында сугыша. Артиллерист - разведчиклар частен дә хезмәт итә.
    1943 елның мартында Хәбибрахман абый хезмәт итә тор​ган частьне Орел - Курск юнәлешенә күчереп куялар. Корот-кино авылы яныңда каты бәрелешләр булды. Безнекеләр ур​нашкан биеклек берничә тапкыр кулдан - кулга күчте. Тирә - якка бомбалар һәм снарядлар төшеп шартлый, алар шарт​лаудан җир калтырап тора, күктә төтен баганасы күтәрелә, бөтен тереклекне ялкын чолгап алган төсле",- дипискә ала ул. Бу сугышта бик күп сугышчылар һәлак була. Шун​дый бәрелешләрнең берсендә Хәбибрахман абый да каты яра​лана. Өч ай дәвамында госпитальдә дәваланганнан соң, туган авылына кайтып килү мөмкинлеге булуга да карамастан , ип​тәшләремнән калмыйм дип, яңадан фронтка җибәрүләрен со​рый ул...
      Белоруссияне, Варшаваны азат итүдә катнаша, Берлин юнәлешендә барган сугышларда да катнашырга туры килә аңа. Җиңү көнен Германиянең Кокштет торак пунктында кар​шы ала. Сугыш гөрелтеләре тынганнан соң оккупацион группа составында Ратьеново шәһәрендә хезмәт итә. 1947 елда демо-билизацияләнеп туган илгә кайта. Сугышта күрсәткән батыр​лыклары өчен ике Кызыл Йолдыз, I дәрәҗә Ватан сугышы ор​деннары, "Варшаваны азат иткән өчен", "Берлинны алган өчен" һәм башка бик күп медальләр белән бүләкләнә.

     Советлар Союзы Герое якташыбыз Габбас Гиниятуллин
1943 нче елда Днепр өчен сугышларда зур батырлык
курсәтә. Отделения командиры фашистларның 3 танкасын яндырып. дошман атакасын кире кагарга ярдәм итә. Шушы геройлыгы өчен сержант Гиниятуллинга 1943 нче ел 17 нче ноябрьдәге СССР Верховный Советы Президиумы указы белән Советлар Союзы Герое исеме бирелә. Сугыштан сон Габбас Гиниятуллин Кызыл Ялан авылында яши һәм 1968 нче елда үлә.

      1944 нче елгы “Кызыл Татарстан” газетасында Советлар Союзы Герое Габбас Гиниятуллин батырлыгы турында язылган мәкалә.

Җиһаншин

Габделбари
Мөбәрәкша улы

   Мин, Җиһаншин Габделбари Мөбәрәкша улы, 1924 елны Татар Талкышы авылында туганмын.

   Башлангыч белемне Кызыл Ялан авылында һәм җиде классны Талкышта укып, урта белемне Чистай шәһәренең 2 нче номерлы татар урта мәктәбендә алдым.

1942 елда мине Казанга, һөнәр мәктәбенә озаттылар. Ул вакытта фашистларның Советлар Союзына каршы сугыш башлауларына бер ел булып килә иде инде. Һөнәр мәктәбеннән мине Казанның Киров исемендәге синтетик - каучук заводына слесарь - ремонтлаучы итеп эшкә урнаштырдылар. Һәм без тиздән фронттан тузып кайткан автомашиналарга капиталь ремонт ясый башладык.

    1942 елның 20 нче августында сугыш асты , Смоленсктан Сарапул шәһәренә күчерелгән пехота училищесына алдылар, ләкин сәламәтлегем какшау сәбәпле, офицер булу өчен яраксыз табып шул ук Сарапул шәһәрендә урнашкан артиллерия дивизионына күчерделәр.

   Бу часть "40-е отделение аргиллеристского дивизиона особой мощности" дип атала иде (40 -й ОАДОМ). Мине 2 нче батареяга разведкага күзәтүче итеп билгеләделәр.

  Шулай итеп, 1943 елда фронтка озаттылар һәм без Ленинград фронтына, Финляндия чигенә эләктек. Бу вакытта финнәр Германиянең союзнигы булып, сугышып Ленинград янәшәсенә үк килеп җиткән иде.

   Сугышчан юлым "Карел - муентыгы" дип аталган җирдән башланып китте. 120 км. ераклыкта урнашкан Выборг шәһәрен азат итүдә катнаштым. Аннан соң без​нең частьне 1 нче Украина фронтына күчерделәр. Висла елга​сын кичеп Одерга кадәр барып җиттек. Чолганыш хәлендә кал​ган Бреслау шәһәре янында барган каты сугышларда катнаш​тык. Бреслау гарнизонында немецның зур хәрби кочләре ур​нашкан иде. Күңелләрне шомландырып, үкереп һавага дош​манның истребительләре каяндыр шәһәр уртасыннан күтәрелә​ләр иде. Шәһәр урамында барган каты сугышларның берсендә батарея командиры Михаил Ерховның немец снайперы тара​фыннан үтерелүе барыбыз өчен дә зур югалту булды. Сугыш​чан якын дустым Балтач районы Салавыч егете Зәкиев Габделхайның һәлак булуын да бик авыр кичердем. Аны, хәзер дә бүгенгедәй күз алдымда, Ленинградның " песочный " дигән да​чаларында зур нарат агачы төбенә күмеп калдырдык.
Сугыш бетте дигәч тә безнең гаскәрләрне Көнчыгышка Япон самурайларына каршы сугышу өчен күчерделәр. Бары тик 1945 елның августында гына безне ике эшелонга төяп Киев шәһәренә алып кайттылар. Безнең 40 нчы дивизионны Бөек Ватан сугышында күрсәткән батырлыклары өчен Александр Невский ордены белән бүләкләделәр.
    Мин үзем хөкумәтебез тарафыннан ике тапкыр " Батыр​лык өчен" медальләре белән бүләкләндем.
    1946 елның ахырында гына демобилизацияләнеп туган авылым Кызыл Яланга кайту бәхетенә ирештем. Авылга кайту белән җиң сызганып эшкә керештем.
    1984 елда тырыш хезмәтемне искә алып " Мактаулы кол​хозчы" исемен биреп мине лаеклы ялга озаттылар, ләкин пен​сиягә чыккач та 18 ел колхозда эшләдем. Минем хезмәт ста​жым 62 ел.

Гитлер Германиясе 1941 нче елның 22нче июнендә туган Ватаныбызга вәхшиләрчә басып керде.Сугыш миллионнарча кешенең гомерен өзде.Дошманны җиңү гаять киеренке хезмәт таләп итә, исәпсез-хисапсыз корбаннар барәбәренә килде. Дүрт ел эчендә 28 миллион кеше шул исәптэн 8,6 миллион гаскәри ватандашларыбыз һәлак булды. Сугыш барлыгы 1418 көн дәвам итә. Сугышның беренче көннәрендә үк Татарстан Республикасыннан 700 меңгә якын кеше сугышка китә. Шуларның 350 меңе сугыш кырларында ятып кала.
   Татар Талкышы авыл советы территориясеннән 278 ир-ат Ватанны сакларга сугыш кырларына китә, шуның 163е сугыш кырларында мәңгегә ятып кала, 115енә туган якларына исән-сау әйләнеп кайтырга насыйп була. Шулай ук дошманны җиңүдә тыл хезмәтчәннәре дә зур тырышлык куя.

   Сугыш халкыбызга бик күп бәла-казалар китерде. Авыллар, шәһәрләр җимерелде. Күп халык кырылды. Шуңа карамастан халкыбыз түземле булды һәм дошманны җиңеп чыкты.



Бөек Җиңүгә 65 ел

